
ናብቲ፡ ሕፍረት ንዒቑ፡ ስለቲ ኣብ ቅድሚኡ ዘሎ ሓጐስ ኢሉ መስቀል እተዓገሰ ኣብ የማን ኣምላኽ እተቐመጠን ጀማር እምነትናን ደምዳሚኣን የሱስ ንጠምት (እብ. 12፡2)
 (እዝራ 7፡10)

(መሳ. 6፡13)


ኦዘሎ





ኣብ ቅድሜኻ እንታይ ተዳልዩልካ ከም ዘሎ እንተደኣ ኣቐዲምካ ፈሊጥካ ንኽትጽመምን ክትዕገስን ሓይሊ ይኾነካ እዩ። ከመይሲ እትኸፍሎ ዘሎኻ ዋጋ ሐደ መዓልቲ ዓስቢ ሒዙልካ ክመጽእ ከምዝኾነ ስለ እተፈልጥ እዩ። ዕለታዊ ስራሕካ ከይተረፈ እናሓንሳብ ግደፎ ይመጻካ እዩ። እቲ ኣንጊህካ ምትንሳእ ንግሆ ምእንቲ ክትትንስእ ቀልጢፍካ ምድቃስ ካብቲ ጥዑም ዕላልካን ጸወታኻ ምስ ስድራኻ ይኹን ኣዕሩኽትኻ ጥዑም ጥዑም እናጥዓመካ ግድፍ ኣቋርጽ ኢኻ ተብሎ። እዚ ኣብ መወዳእታ ወርሒ እትረኽቦ ዓስቢ እናሓሰብካ እዩ። 

ተቐበልቲ መልእኽቲ እብራውያን ጽቡቕ ክሸቡ ጸኒሖም በቲ ብሃጸይ ኔሮ ዝመጾም ስደትን መክራን ናህሮም ቀኒሶም ስለእተሰምዔ ጽሓፍ እዚ መልእኽቲ “ እዚውን ክሓልፍ እዩ’ሞ ዓስብኹም ኣማዕዲኹም ጠምቱ” ይብሎም ኣሎ። እቲ መከራን ስደትን ከም መጋረጃ ኮይኑ ነቲ ዓስቢ ከይርእዩ ገይርዎም። ነተን ሓደሽቲ ኣመንቲ ኮይኖም ብሰንኪ እምነቶም ብዙሕ ስቓይ እተቐበሉለን መዓልታት ኣረሲዕዎም። ብዙሕ ዋጋ ከፊሎም እዮም ኣብዚ ሕጂ በጺሖሞ ዘለዉ ዝበጽሑ።ንሱ ከይኣክል ድማ ብቕድሚኦም ተዳልዩሎም ዘሎ ኣኽሊል ክብሪ ከይሓስቡን ከየተንትኑን ኣብ ምሕላል በጺሖም።ጽቡቕ ኣብነት ዝህቦም ዘሎ ድማ ንጎይታና የሱስ እዩ። መሰቀል፤ ስደት፤ ጸርፊ፤ መወዳእታኡውን ሞት ክጽመም ዝገበሮ “ ኣብ ቅድሚኡ ዘሎ ሓጎስ እናዘከረ “ እዩ። ማለት ናተይን ናታትኩምን ምድሓን ኣማዕድዩ እናጠመተ ክዕገስን ገይርዎ።

እታ ንጠምት እትብል ዘላ ቃል ብጼጽርኢ “ aphorōntes “ እያ ትብል ዘላ። ብኽልተ ቃላት ዝቖመት ኮይና እታ ሓንቲ “ apo“ እትብል ትርጉማ ድማ “ካብ. . .ምርሓቕ “ ክትከውን ከላ እታ መጻምዳ ቃል ድማ “ horao“ እትብል እያ። ትርጉማ ድማ “ ብንጹር ምልላይ“  ትትርጎም። በዚ ኣተረጓጉማ ድማ ዓይንኻ ካብቲ ኣብ ጥቓኻ ዘሎ ጸገም ይኹን ሽግር ኣልዒልካ ናብ ብጽቡቕ ዘለለኻ ነገር ምትኳር የስምዕ። ንጎይታ የሱስ ጽቡቕ ጌርካ (ከም ዝግባእ) እንተደኣ ፈሊጥካዮ ኣብነትካ ግበሮ። ንሱ ነቲ ስቓይን ሞትን ዘይኮነስ ኣብቲ ብድሕሪኡ ዘሎ ሓጎስ ይጥምት ነይሩ።  

ሃዋርያ ጴጥሮስ ብማየማይ ክኸይድ ጎይታ ምስ ፈቐደሉ ኣብ ፍርቂ መገዱ ኣዒንቱ ካብ ጎይታ ምጥማት ጠጠው ምስ ኣበለ እሞ ድንን ኢሉ ነቲ ዝኸደሉ ዘሎ ማይ እንተርኣዮ “ ወይለይ ኣብ ልዕሊ ማይ እካ እየ ዝኸይድ ዘለኹ “ ብምባል ፍርሃት መጾ’ሞ ክጥሕል ጀመረ። “ ብርቱዕ ንፋስ ምስ ረኣየ ግና፡ ፈርሄ። ኪጥሕል ምስ ጀመረ ድማ፡ ጐይታይ፡ ኣድሕነኒ፡ ኢሉ ኣእወየ።“ (ማቴዎስ 14፡30) እተን ሒደት ደቓይቕ ኣብ ልዕሊ ማይ ዘሕለፈን ክንደይ ጥዑማት ነይረን። እንታይ’ሞ ቆላሕታኡ እንዶ ቀይሩ!  ከምኣ ኢለ እንተዝውድኣ መን ምሃበ ኢሉ ኣሎ ኢለ እኣምን።

 እቲ ፈተናን ጸገምን ባዕሉ ክትሓልፎ ከሎኻ ከቢድ እኳ እንተኾነ ክልተ ነገር ንሕሰብ። ሐደ እቲ ባህርይ ፈተናን ጸገምን መጻሕፍቲ ኣንቢብካ ድዩ ቤት ትምህርቲ ኬድካ ዘይተጥርዮ ልምድን ትምህርትን ይገድፈልካ ኣሎ። እቲ ካልእ ድማ ዘሓጉሰካ ንኹሉ ደረት ስለ ዘለዎ ኣብቲ እትሓልፎ ዘሎኻ መኺኽካ ኣይትተርፍን ኢኻ። ከም ወርቂ ተኾሊዕካ ክትወጽእ ኢኻ። ከምቲ ቅድሚ እቲ ፈተና ዝነበረ ህይወት ዘይኮነስ ንኣምላኹ ኣዐርዩን ኣጸቡቑን ዘክፈለጠ ኮይንካ ክትወጽእ ኢኻ። ኣምላኽ እንተኾይኑ ዘሕልፈካ ዘሎ መውጽኢ ክገብረልካ እዩ ብሰይጣን ዝመጸ እንተኾይኑ ድማ ኣምላኽ ካብቲ ልክዑ ክሐልፍ ኣይገድፎን እዩ። ኣጆና! 
 




